
NASIONAL KES POLITIK PENDIDIKAN WILAYAH

Vaksinasi panaskan hari ketiga sidang
Dewan Rakyat
Mohd Nasaruddin Parzi - Julai 28, 2021 @ 8:18pm
bhnews@bh.com.my

Menteri Sains, Teknologi dan Inovasi Khairy Jamaluddin merangkap Menteri
Penyelaras PICK membentangkan penerangan berkaitan program vaksinasi negara

pada hari ketiga Mesyuarat Khas Penggal Ketiga Parlimen Ke-14 di Parlimen hari ini. -
Foto BERNAMA

KUALA LUMPUR: Sesi penggulungan mengenai Program Imunisasi
COVID-19 Kebangsaan (PICK) di Dewan Rakyat petang tadi berlangsung
dalam suasana panas dengan ramai Ahli Parlimen mencelah meminta
penjelasan daripada menteri bertanggungjawab.

Ketika Menteri Penyelaras PICK yang juga Menteri Sains, Teknologi dan
Inovasi, Khairy Jamaluddin, menjawab setiap persoalan dibangkitkan Ahli
Parlimen yang membahaskan isu itu sejak pagi tadi, acap kali ruang yang
diberikannya sering terganggu.

Hannah Yeoh (PH-Segambut) bangun mengemukakan Peraturan
Mesyuarat 12 meminta supaya tempoh sidang dilanjutkan, namun
Speaker Dewan Rakyat, Datuk Azhar Azizan Harun, kekal dengan
keputusan untuk sidang ditamatkan jam 5.30 petang.

"Saya arahkan agar menteri memberi jawapan selanjutnya yang tidak
dapat dijawab (secara bertulis) dalam tempoh masa 10 hari bekerja,"
katanya sebelum menutup sidang khas Dewan Rakyat hari ketiga.

Terdahulu, Hannah bangun mengemukakan Peraturan Mesyuarat
menjelaskan, keperluan untuk menteri memperincikan lebih lanjut
berkaitan isu PICK, yang disifatkannya topik penting kepada rakyat dan
negara.

"Semalam Menteri Kesihatan (Datuk Seri Dr Adham Baba) tidak mahu
lanjutkan masa, tidak mahu jawab soalan, tetapi hari ini kita ada menteri
yang mahu jawab semua isu yang sudah dibangkitkan

yang mahu jawab semua isu yang sudah dibangkitkan.

"Saya rasa kerajaan atau Speaker tiada halangan kerana isu vaksin isu
sangat penting untuk Malaysia," katanya disokong beberapa Ahli Parlimen
pembangkang termasuk Lim Guan Eng (PH-Bagan) dan Isnaraissah
Munirah Majilis (PH-Kota Belud).

Ketika jawapan demi jawapan dijelaskan Khairy, beberapa Ahli Parlimen
pembangkang masih bangun meminta laluan mencelah, menyebabkan
Azhar pantas menegur tindakan berkenaan.

"Saya boleh guna (Peraturan Mesyuarat) 37(2) untuk tidak bagi mencelah,
tapi mencelah juga. Dan kata saya tidak bagi masa.

"Bagilah masa kepada menteri (menjawab), sebab banyak sangat (tanya
soalan), menteri tak boleh jawab. Menteri sila teruskan," katanya.

Sejak jam 10.30 pagi tadi, Ahli Parlimen dari blok kerajaan dan
pembangkang diberi ruang untuk membangkitkan pelbagai persoalan dan
cadangan berkenaan PICK, sebelum jawapan balas diberikan Khairy
bermula kira-kira jam 4.45 petang.

